
DEKLARATË 
 

Rrjeti Shqiptar për Zhvillimin Rural (ANRD), i përbërë nga 30 organizata të shoqërisë civile të 

angazhuara në zhvillimin e qëndrueshëm bujqësor dhe rural në të gjithë territorin e vendit, shpreh 

ndjeshmërinë në lidhje me debatin publik mbi projektbuxhetin për bujqësinë e vitit 2022 dhe 

respektimin e dinjitetit të fermerëve shqiptarë në këtë diskurs  që prek direkt jetët e tyre.  

Proceset e hartimit dhe konsultimit të politikave të sektorit duhet të mbështeten dhe t’i shërbejnë 

respektimit të  dinjitetit të fermerëve, në mënyrë që çdo fermer të ndjejë se është i rëndësishëm, që 

puna e tij ka vlerë, që nevojat e tij njihen drejt. Informimi i drejtë i fermerëve dhe aktorëve të tjerë 

të interesit mbi polikat e sektorit dhe specifikisht mbi projektbuxhetin e 2022 është faktor kyç për të 

patur një debat të shëndetshëm dhe konstruktiv. Një rol të rëndësishëm, përveç Ministrisë së 

Bujqësisë dhe Zhvillimit Rural (MBZHR), kanë të gjithë aktorët qoftë publik dhe jo-publik që 

punojnë dhe përfaqësojnë grupe të ndryshme interesi, përfshi fermerët.  

Duke mbështetur prioritetet e MBZHR-së për 2022 - garantimin e sigurisë ushqimore, rritjen e 

eksporteve, qëndrueshmërinë e turizmit rural, si dhe digjitalizimin dhe inovacionin -  shprehim 

angazhimin e ANRD për të kontribuar në zbatimin e këtyre prioriteteve. Gjithashtu, ANRD njeh 

rritjen e mbështetjes buxhetore për komponentin e zhvillimit rural, pavarësisht uljes së lehtë të 

buxhetit total për sektorin. Në këtë kontekst, dëshirojmë të risjellim në vëmendje të MBZHR, një nga 

rekomandimet e Deklaratës së Parlamentit të Dytë Rural Shqiptar (5 Mars 2021) e hartuar me 

kontributin e më shumë se 600 aktorëve të zhvillimit bujqësor e rural nga i gjithë vendi, që lidhet me 

skemat kombëtare të mbështetjes së bujqësisë dhe zhvillimit rural: 

 “Këmbëngulim në rritjen e mbështetjes buxhetore në 4 vitet e ardhme me të paktën 3 herë më 

shumë krahasuar me vitin 2020 dhe të pagesave direkte me të paktën 4 herë më shumë për të 

përmbushur nevojat aktuale të fermerëve për mbështetje dhe për t’u përafruar me vendet në 

rajon”! 

Të bindur se sa më sipër përputhet me nevojat e dukshme të fermerëve për mbështetje buxhetore, 

mbetemi shpresëplotë se në vazhdim, rekomandimet e tjera të Deklaratës rreth kësaj tematike do të 

jenë të dobishme për menaxhimin e mbështetjes direkte të fermerëve.  

E ndjejmë të nevojshme që në funksion të misionit tonë advokues për politika më të mira dhe të 

bazuara tek nevojat dhe prioritetet e fermerëve shqiptarë të theksojmë me forcë rëndësinë e 

garantimit të shprehjes së lirë të kërkesave të tyre në kuadër të aspiratës për ndërtimin e një shoqërie 

dhe demokracie funksionale.  

Për sa më sipër, u bëjmë thirrje të gjitha palëve të interesit, të ulen në dialog konstruktiv  për 

identifikimin e zgjidhjeve më të mira në mënyrë që ndryshimet në paketën fiskale të rezultojnë në 

dobi të mirëqenies së shumicës së fermerëve shqiptarë dhe konsolidimit e rritjes së 

konkurueshmërisë për produktet made in Albania në rajon  e më gjerë. 

Fermerët shqiptarë duhet të përfitojnë nga politika të konsultuara gjerësisht me të gjitha grupet e 

interesit. Ata meritojnë të trajtohen me dinjitet dhe t’u jepet mundësia për marrëveshje partneriteti 

me qeverisjen! 

